
257

Л. У. Шаховіч
ПСІХАЛАГІЗМ У РАМАНЕ КАТАРЖЫНЫ ТУЧКАВАЙ 

«ЖЫТКАЎСКІЯ БАГІНІ»
Беларускі дзяржаўны ўніверсітэт, г. Мінск; 

kazachnik13@gmail.com; 
навук. кір. – А. У. Вострыкава, канд. філал. навук, дац.

У артыкуле разглядаецца псіхалагізм у рамане сучаснай чэшскай пісьменніцы 
Катаржыны Тучкавай «Жыткаўскія багіні». Твор прысвечаны лёсам карпацкіх чараўніц-зна-
харак, якіх у гэтай мясцовасці называлі «багінямі», а іх дзейнасць – «багаваннем». 
Вяртаннем лёсаў багінь з небыцця займаецца галоўная гераіня рамана, Дора Ідэсава – 
даследчыца, якая мае намер даведацца як мага больш пра лёс сваёй цёткі Сурмэны, якая 
была рэпрэсаваная, даказаць яе нявіннасць і расказаць свету пра жыткаўскіх знахарак. 
У рамане прысутнічаюць пэўная дакументальнасць (твор заснаваны ў роўнай ступені 
на гістарычных звестках і на вымыслу) і сацыяльная праблематыка. Твор атрымаў высо-
кую ацэнку крытыкаў і быў адзначаны прэміяй Йосэфа Шкворацкага ў 2012 годзе.

Ключавыя словы: ускосны псіхалагізм, прамы псіхалагізм, замоўчванне, псіхала-
гічны партрэт.

Раман сучаснай чэшскай пісьменніцы Катаржыны Тучкавай «Жыткаўскія 
багіні» вылучаецца глыбокім псіхалагізмам: аўтарка шмат увагі надае 

пачуццям персанажаў, іх душэўным перажыванням, вымалёўваючы такім 
чынам дакладны псіхалагічны партрэт кожнага з іх. Гэта дапамагае надаць 
вобразам персанажаў шматграннасць і неадназначнасць, размыць мяжу паміж 
«чорным» і «белым», антаганістамі і пратаганістамі, што сведчыць пра май-
стэрства Катаржыны Тучкавай.

У творы сустракаюцца розныя формы псіхалагізму, прычым ускосны 
псіхалагізм прысутнічае значна часцей, чым прамы: адносіны герояў да пэў-
ных здарэнняў, адно да аднаго, перажыванні персанажаў у большасці выпад-
каў раскрываюцца праз асаблівасці паводзінаў, маўлення, мімікі. Гэта дае 
чытачу некаторую свабоду інтэрпрэтацыі і, акрамя таго, пакідае асобу пер-
санажа ў пэўнай ступені «неразгаданай». Аналізуючы псіхалагічны склад-
нік рамана, мы заўважылі, што для кожнага персанажа Катаржына Тучкава 
ўжывае свой дамінантны тып псіхалагізму, раскрываючы такім чынам воб-
раз героя для чытача.

Асаблівая ўвага, безумоўна, надаецца глыбінным перажыванням і пачуц-
цям галоўнай гераіні, Доры Ідэсавай. Для таго, каб найбольш поўна і яскрава 
намаляваць яе вобраз, аўтарка карыстаецца ўсімі формамі псіхалагізму. Але 

ўскосны псіхалагізм застаецца галоўным інструментам для раскрыцця ўнутра-
нага свету галоўнай гераіні: найчасцей Катаржына Тучкава паказвае яго праз 
прызму паводзінаў Доры. Дора паўстае перад намі як складаная, супярэчлі-
вая, моцная асоба са складаным спектрам пачуццяў. Гэтыя пачуцці пісьмен-
ніца дэманструе ускосна, найчасцей – праз паводзіны гераіні. Дора паказа-
ная як асоба інтравертная, у нейкай ступені нават скрытная, якая не любіць 
дзяліцца сваімі перажываннямі з усімі (гэтая рыса раскрываецца найчасцей 
праз прыём замоўчвання).

На працягу рамана псіхалагічны партрэт Доры Ідэсавай дапаўняецца. Часта 
аўтарка раскрывае перажыванні сваёй гераіні праз яе фізічны стан (то бок, зноў 
ускосна). Напрыклад, калі ў архіве Дора знайшла дакументы, якія моцна яе рас-
хвалявалі, бо датычыліся непасрэдна яе жыцця і лёсу яе любімай цёці, «у чыталь-
най зале як быццам пахаладнела. Дора адчула сцюдзёны пот і гусіную скуру 
на руках» [1, с. 51]. Пісьменніца нездарма вельмі часта звяртаецца да фізічнага 
стану гераіні: яна паказвае Дору як надзвычай чулага і эмацыйнага чалавека. 
Пачуцці нават могуць уздзейнічаць на тэмпературу яе цела, выклікаць галаўны 
боль або ваніты. Часам псіхалагізм у апісаннях пачуццяў Доры балансуе на мяжы 
ускоснага і прамога: напрыклад, калі Янігена [каханая] кажа гераіне, што 
не можа жыць без яе, шчасце і пачуцце бяспекі Доры зноў паказанае як вялікі 
спектр эмацыйных перажыванняў і фізічных адчуванняў: «Дора адчула магут-
ную хвалю шчасця. Хваля абрынулася на яе і знесла кудысьці глыбока, у спа-
койную і цёплую бязгучнасць, яна пачувалася як плод у мацярынскім улонні, 
бяспечна схаваная ў звілінах вантробаў» [1, с. 375]. Такое моцнае знітаванне 
псіхічнага і фізічнага – адзін з момантаў, якім гераіня вельмі моцна адрозніва-
ецца ад тых персанажаў кнігі, хто ніколі не быў звязаны з Капаніцамі і бага-
ваннем. Хоць Дора і з’яўляецца навукоўцам, разважае з пазіцыі логікі, гэтая 
рыса яе псіхалагічнага партрэта раскрывае чытачу іншы бок натуры гераіні. 
«Карпацкае», «дзіцячае» ў сваёй наіўнасці і веры ў надзвычайнае, светаўспры-
манне таксама прысутнічае ў Доры як моцны складнік характару і асобы.

Моманты ў творы, калі аўтарка вырашае выкарыстаць прамы псіхалагізм, 
сапраўды інтымныя для яе гераіні. Для Доры нетыпова раскрываць перад 
іншымі людзьмі душу, але часам, у вельмі асабістых размовах, Дора кажа пра 
свае пачуцці. Шчырай гераіня бывае толькі з некаторымі людзьмі, а значыць, 
прамы псіхалагізм у творы дапамагае яшчэ і апісаць і ўдакладніць узаемаад-
носіны Доры з іншымі персанажамі. Напрыклад, вельмі паказальным з’яўляецца 
эпізод, калі Дора і Янігена ўпершыню доўга і шчыра размаўляюць: «– Але і так 

працягвацца не можа! – сказала яна [Дора] рашуча. – Я так больш не вытры-
маю. Гэты вечны страх, гэтае хаванне, дакоры… я таксама страшэнна баюся, 
але няўжо давядзецца вечна хавацца?» [1, с. 374] Праз гэтыя словы гераіні 
чытач не толькі даведваецца пра прыхаваныя боль і жах у сэрцы гераіні, але 
і можа зрабіць выснову пра блізкасць адносін Доры і Янігены.

Такім чынам, мы робім выснову, што псіхалагічны партрэт Доры 
як галоўнай гераіні твора вельмі поўны і дакладны: ствараючы яго, аўтарка 
карыстаецца ўсімі відамі псіхалагізму.

Пачуццям іншых персанажаў таксама надаецца вялікая ўвага. Вельмі падра-
бязны псіхалагічны партрэт мае Сурмэна, цётка Доры і жыткаўская багіня. 
Каб распавесці пра яе пачуцці ў творы часцей за ўсё ўжываецца ускосны 
псіхалагізм. Галоўная прычына гэтага – скрытнасць гераіні. Найчасцей пра 
псіхічны стан Сурмэны «расказваюць» яе маўленне, рухі, жэсты. Напрыклад, 
калі бацька Доры забівае яе маці ў самым пачатку рамана, жах, злосць і ўзру-
шанне Сурмэны бачныя праз яе паводзіны, але ні ў якім разе не праз словы. 
Сурмэна «душыцца ад злосці» [1, с. 6], яе крык «працінае Дору, як лязо» [1, 
с. 7], але яна нічога не кажа прама пра свае пачуцці нават пасля таго, як афект 
ад убачанай жудаснай сцэны праходзіць. Параўнаем: Сурмэна, супакойва-
ючы Дору і яе брата, Якубіка, кажа: «Нічога, нічога» [1, с. 7], – але пры гэтым 
«рука, што абдымае Дорыны плечукі, падперазаныя рамянямі партфеля, усё 
яшчэ дрыжыць» [1, с. 7]. Катаржына Тучкава малюе Сурмэну як вельмі стро-
гага, сціплага чалавека, пры гэтым поўнага спагады. Лечачы чужыя душэў-
ныя раны, Сурмэна не зважае на свае.

Вельмі часта ў выпадку Сурмэны Катаржына Тучкава ўжывае замоў-
чванне. Немагчыма, напрыклад, дакладна сказаць, які віхор пачуццяў катуе 
гераіню, калі яна атрымлівае ліст з абвінавачваннем у злачынстве: «Сурмэна 
кульгала па пакоі, рыхтавала талеркі на вячэру, ставіла ваду на пліту і сыпала 
ў рондаль лыжачкі кавазамяняльніка» [1, с. 48]. Кантрасна, улічваючы яе звы-
чайную халоднасць, выглядае тое, як моцна рэагуе гераіня на парушэнні тра-
дыцый, на скептычныя адносіны іншых персанажаў да звышнатуральнага. 
Напрыклад, калі праз страх Дора забівае белага вужыка, Сурмэна паводзіць 
сябе нязвыкла эмацыйна: «На іхні крык прыбегла Сурмэна. Ёй было не ўпер-
шыню вырашаць іхнія спрэчкі, але тым разам ейны твар збялеў, і яна ў прыступе 
раптоўнай слабасці мусіла абаперціся рукой на сцяну» [1, с. 431]. Такім чынам, 
праз ускосны псіхалагізм і замоўчванне раскрываюцца характар Сурмэны, яе 
адносіны да іншых персанажаў рамана і яе іерархія каштоўнасцяў.

Персанаж, чыі эмоцыі мы можам убачыць толькі праз ускосны псіха-
лагізм у творы, – Якубік. У героя ёсць генетычнае захворванне і праз яго – 
затрымка ў развіцці. Ён амаль не ўмее размаўляць, несамастойны, але аўтарка 
па-майстэрску паказвае яго ўнутраны свет і багаты спектр эмоцый. Важнай 
рысай яго псіхалагічнага партрэта з’яўляецца тое, што Якубік вельмі эма-
цыйна лабільны і імгненна «заражаецца» чужымі пачуццямі, яго эмоцыі заў-
сёды бурныя і шчырыя. Напрыклад, калі Дора прыязджае да брата ў інтэрнат, 
Якубік так выражае сваю радасць: «Ён усміхаецца ёй левым вокам, а пасля 
шморгае абцінкам носа, і ягонае аблічча яшчэ больш скрыўляецца, западае 
ўнутр, само ў сябе, а потым вішчыць» [1, с. 120]. Яго нястрымная дзіцячая 
радасць і нязграбныя абдымкі кажуць чытачу пра непасрэднасць і чысціню 
яго пачуццяў.

Такім чынам, можна зрабіць выснову, што псіхалагічная палітра твора 
сапраўды багатая. Катаржына Тучкава найчасцей звяртаецца да ўскоснага 
псіхалагізму і да замоўчвання, радзей ужывае прамы псіхалагізм. Аўтарка 
надае пачуццям сваіх герояў вялікую ўвагу ў сваім творы, такім чынам рас-
крываючы іх вобразы і даследуючы чалавечую душу. Праз псіхалагізм у тым 
ліку раскрываюцца такія важныя для сюжэта моманты, як узаемаадносіны 
персанажаў.

Бібліяграфічныя спасылкі

1. Тучкава К. Жыткаўскія багіні: раман / пер. з чэшск. С. Рогач. Вільня: Логвінаў, 2016.
2. Лазарук М. А., Ленсу А. Я. Слоўнік літаратуразнаўчых тэрмінаў: дапаможнік для 

настаўнікаў. Мінск: Нар. асвета, 1983.
3. Рагойша В. П. Літаратуразнаўчы слоўнік: тэрміны i паняцці: для школьнікаў і абіту-

рыентаў. Мінск: Нар. асвета, 2009.
4. Чаплева В. Стары і новы псіхалагізм у літаратуры: ад Талстога да Уліцкай. URL: 

https://lit-bel.org/news/Stari--novi-pshalagzm-u-ltaraturi-ad-Talstoga-da-Ultskay-7757/?sphrase_
id=223663 (дата звароту: 11.04.2020).

5. Slovník české literatury. URL: http://www.slovnikceskeliteratury.cz.

https://lit-bel.org/news/Stari--novi-pshalagzm-u-ltaraturi-ad-Talstoga-da-Ultskay-7757/?sphrase_id=223663
https://lit-bel.org/news/Stari--novi-pshalagzm-u-ltaraturi-ad-Talstoga-da-Ultskay-7757/?sphrase_id=223663
http://www.slovnikceskeliteratury.cz

	МОВА І ЛІТАРАТУРА
	А. С. Альшевская
	Н. Г. Апанасовіч
	Ю. А. Афанасьева
	Т. Р. Багарадава
	А. У. Багдановіч
	К. М. Бандурына
	И. А. Бортник
	В. М. Бранавец-Янковіч
	К. І. Бранчэль
	Т. С. Вычужанин
	Gaojin Pan
	Д. А. Гулак
	Д. К. Давыденко
	Д. А. Давыденко
	М. А. Дзегцярэнка
	Дэн Яшуан
	А. О. Ефименко
	Е. В. Жилинская
	Д. А. Журун
	К. О. Зайцева
	К. А. Зорина
	А. С. Камаева
	А. А. Карпиевич
	Д. В. Карчашкіна
	Т. А. Кашкан
	Ю. И. Клименкова
	М. А. Князева
	В. Н. Конникова
	В. И. Корнакова
	М. В. Кузнецова
	А. Ю. Лавринович
	К. Д. Лозовский
	Лу Цзин
	А. Ю. Масалкова
	Е. А. Мелех
	Я. В. Мирусина
	О. М. Павлинова
	Я. А. Патчина
	А. О. Перзашкевич
	С. В. Перова
	А. Ю. Пятровіч
	А. К. Романовская
	Д. В. Русецкая
	К. В. Сенько
	А. В. Сіняк
	К. Д. Ситникова
	В. В. Скоробогатая
	А. Н. Станкевич
	О. И. Степанова
	Е. Ю. Субот
	Е. А. Таран
	О. В. Тужикова
	О. Л. Хаецкая
	Д. В. Цалко
	К. А. Циуля
	М. В. Чэкун
	А. А. Шантарович
	Л. У. Шаховіч
	П. И. Шейко
	О. Н. Шило
	А. В. Шилова
	П. В. Шлык
	Змест

